
ಶ್ರೀಶ್ರೀನಿವಾಸಸ್ತೋತ್ರಮ್

ಓಂ
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಓಂ ಶ್ರೀನಿವಾಸಾಯ ವಿದ್ಮಹೇ । ಲಕ್ಷ್ಮೀವರಾಯ ಧೀಮಹಿ ।
ತನ್ನೋ ವಿಷ್ಣುಃ ಪ್ರಚೋದಯಾತ್ ॥
ಶ್ರೀನಿವಾಸಂ ಸಲಕ್ಷ್ಮೀಕಂ ವೇಂಕಟಾದ್ರಿಶುಭಾಲಯಮ್ ।
ಸಪ್ತಾಚಲಪ್ರಭಾಸಂತಂ ಲಕ್ಷ್ಮೀಕಾಂತಂ ನಮಾಮ್ಯಹಮ್ ॥ ೧॥
ಆನಂದನಿಲಯಾವಾಸಂ ಪರಮಾನಂದವಿಗ್ರಹಮ್ ।
ಅಚಲಾನಂದಸಂವರ್ಧಂ ಶ್ರೀನಿವಾಸಂ ನಮಾಮ್ಯಹಮ್ ॥ ೨॥
ಸ್ಮಿತಾನನಲಯಾನಂದಂ ಕಾರುಣ್ಯಮಯವೀಕ್ಷಿತಮ್ ।
ಮುಖತೇಜೋಜಿತಾರ್ಕಂ ತಂ ಶ್ರೀನಿವಾಸಂ ನಮಾಮ್ಯಹಮ್ ॥ ೩॥
ಪತಿತಾಶ್ರಯಪಾದಾಬ್ಜಂ ಶರಣಾರ್ಥಿಕೃಪಾಕರಮ್ ।
ಕರಾಭಯಪ್ರದಂ ವಂದೇ ಶ್ರೀನಿವಾಸಂ ನಮಾಮ್ಯಹಮ್ ॥ ೪॥
ರೋಗಹಂ ವರದಂ ಶಾಂತಂ ಆಯುರಾರೋಗ್ಯವರ್ಧನಮ್ ।
ಭವರೋಗಭಯಾಪೋಹಂ ಶ್ರೀನಿವಾಸಂ ನಮಾಮ್ಯಹಮ್ ॥ ೫॥
ಪದ್ಮಾವತೀಪತಿಂ ಶ್ರೀದಂ ಮನಃಪದ್ಮಸುವಾಸನಮ್ ।
ಪದ್ಮನೇತ್ರವಿಮೋಕ್ತಾರಂ ಶ್ರೀನಿವಾಸಂ ನಮಾಮ್ಯಹಮ್ ॥ ೬॥
ಸರ್ವಾಭೀಷ್ಟವರಾಪ್ತಂ ತಂ ಸರ್ವವ್ಯಾಪಿಪರಾರ್ಥಕಮ್ ।
ಸರ್ವಪಾಪವಿನಾಶಂ ಸಂ ಶ್ರೀನಿವಾಸಂ ನಮಾಮ್ಯಹಮ್ ॥ ೭॥
ಷಟ್ಶತ್ರುಸೂದನಂ ಮಾಲಂ ದಹರಾತ್ಮಲಯಾವಹಮ್ ।
ಕಲಿಪ್ರತ್ಯಕ್ಷದೈವಂ ತಂ ಶ್ರೀನಿವಾಸಂ ನಮಾಮ್ಯಹಮ್ ॥ ೮॥
ವಸುಧಾತಲವೈಕುಂಠಂ ವಸುಧಾತನಯಾಧವಮ್ ।
ವಸುದಂ ವಾಸುದೇವಂ ತಂ ಶ್ರೀನಿವಾಸಂ ನಮಾಮ್ಯಹಮ್ ॥ ೯॥

1



ಶ್ರೀಶ್ರೀನಿವಾಸಸ್ತೋತ್ರಮ್

ವೇದಗುಪ್ತಮಹಾಸಾರಂ ವರಸಪ್ತಗಿರೀಶ್ವರಮ್ ।
ವೇಂಕಟೇಶಸುನಾಮಾನಂ ಶ್ರೀನಿವಾಸಂ ನಮಾಮ್ಯಹಮ್ ॥ ೧೦॥
ನಾಗಾಚಲಪ್ರಭಾವಂ ತಂ ರಾಗನಾಗಗುರುಸ್ತುತಮ್ ।
ತ್ಯಾಗರಾಜಕೃತಿಪ್ರೀತಂ ಶ್ರೀನಿವಾಸಂ ನಮಾಮ್ಯಹಮ್ ॥ ೧೧॥
ಸಪ್ತಸ್ವರಪ್ರಿಯಾರಾಮಂ ಸಂಗೀತಸ್ವರಪೂಜಿತಮ್ ।
ಸ್ವರರಾಗಸುಧಾಮಿಷ್ಟಂ ಶ್ರೀನಿವಾಸಂ ನಮಾಮ್ಯಹಮ್ ॥ ೧೨॥
ಮಂಗಲಂ ಶ್ರೀನಿವಾಸಾಯ ಲಕ್ಷ್ಮೀಪಾಯ ಸುಮಂಗಲಮ್ ।
ತ್ಯಾಗಬ್ರಹ್ಮಸುಗೇಯಾಯ ಪುಷ್ಪಾರ್ಚಿತಾಯಮಂಗಲಮ್ ॥ ೧೩॥
ತ್ಯಾಗರಾಜಗುರುಸ್ವಾಮಿಶಿಷ್ಯಾಪುಷ್ಪಾಸಮರ್ಪಿತಮ್ ।
ಶ್ರೀನಿವಾಸಶುಭಸ್ತೋತ್ರಂ ಗಾನೀಯಂ ಸರ್ವಮಂಗಲಮ್ ॥ ೧೪ ॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಂ
ಶ್ರೀಶ್ರೀನಿವಾಸಸ್ತೋತ್ರಂ ಗುರೌ ಸಮರ್ಪಿತಮ್ ।
ಓಂ ಶುಭಮಸ್ತು ।

